Avgerð frá Skatta- og avgjaldskærunevndini

Avgerð tikin: 31.03.2005

Mál nr.: 04-03-36-1 

Lóg: Lønarhæddaravgjaldslógin § 17 

Skatta- og avgjaldskærunevndin metti seg ikki hava heimild til at viðgerakæru viðvíkjandi lønarhæddaravgjaldslógini

Samandráttur:

Kært var um, at Toll- og Skattstova Føroya við avgerð frá oktober 2004 hevði skrásett virksemið hjá kæraranum til lønarhæddaravgjald fimm ár aftur í tíð og í hesum sambandi kravt hann at gjalda kr. 12.627. Skatta- og avgjaldskærunevndin metti seg ikki hava heimild at viðgera málið og avgjørdi tí at avvísa kæruna.

Avgerð

Málslýsing:

Málið snýr seg um, at Toll- og Skattstova Føroya hevur við avgerð frá 21. oktober 2004 skrásett  irksemið hjá kæraranum til lønarhæddaravgjald fimm ár aftur í tíð og í hesum sambandi hevði kravt hann at gjalda kr. 12.627.

Avgerðin hjá Skatta- og avgjaldskærunevndini:

Sambært § 24 í lóg um Toll- og Skattafyrisiting ger Skatta- og avgjaldskærunevndin úrskurð um kærur um tær avgerðir, økisskrivstovurnar, kommunalu skattakærunevndirnar, Stýrið ella Toll- og skattaráðið hava tikið.

Í hesum føri er talan um eina avgerð, sum ein økisskrivstova hjá Toll- og Skattstovu Føroya hevur tikið, og tá avgerðin ikki snýr seg um skattaálíkning, er útgangsstøðið, at avgerðin kann kærast til Skatta- og avgjaldskærunevndina.

Men § 17 í lønarhæddaravgjaldslógini er orðað soleiðis:

“Tann nevnd, sum er sett eftir § 35 í løgtingslóg um meirvirðisgjald, hevur endaligu fyrisitingarligu avgerðina um:

1) Spurningar um avgjaldsskyldu.

2) Spurningar um avgjaldsgrundarlagið.

3) Klagur um ásetingar sambært meting eftir § 11, stk. 2. Umbøn um at leggja mál fyri nevndina skal verða sett fram í seinasta lagi 4 vikur aftaná, at virki er gjørt kunnugt við avgerðina.”

Víst verður til Meirvirðisgjaldskærunevndina sum kærumyndugleika í ávísum spurningum, men galdandi frá 1. januar 2003 varð § 35 í lógini um meirvirðisgjald strikað, og nevndin, sum var sett eftir hesari grein, varð niðurløgd.

Tá lógin um Toll- og Skattafyrisiting varð broytt í desember 2002, var upprunaliga ætlanin at seta inn í lógina, at “í givnum lógum og kunngerðum verða tær heimildir, ið Landsskatta-, Meirvirðisgjalds- og Tollkærunevndin hava, fluttar til Skatta- og avgjaldskærunevndina.”

Hetta varð tó broytt undir viðgerðini í Løgtinginum og ístaðin var avgjørt at gera broytingar í teimum einstøku lógunum, har gomlu nevndirnar vóru nevndar og seta Skatta- og avgjaldskærunevndina inn í staðin, sí §§ 2-6 í ll. nr. 100. frá 20. desember 2002 um broyting í løgtingslóg um Toll- og Skattafyrisiting og ymsum øðrum skatta- og avgjaldslógum. Lógin um Lønarhæddaravgjald var tó ikki broytt.

Hóast lønarhæddaravgjaldslógin ikki er broytt, ber tó møguliga til at siga, at avgerðir eftir lógini um lønarhæddaravgjald, sum fyrr kundu kærast til Meirvirðisgjaldskærunevndina, nú kunnu kærast til Skatta- og avgjaldskærunevndina, tá tær “gomlu” nevndirnar eru lagdar saman til hesa nevnd, smb. t.d. viðmerkingarnar til strikingina av § 35 í lógini um meirvirðisgjald, har sagt verður:

”§ 35 ásetir virksemi hjá og samanseting av meirvirðisgjaldskærunevndini. Ásetingin verður strikað í sambandi við, at merivirðisgjaldskærunevndin, tollkærunevndin og landsskattakærunevndin verða lagdar saman í eina nevnd. Ásetingar um nýggju skatta- og avgjaldskærunevndina verða gjørdar í lóg um toll- og skattafyrisiting.”

Mett verður tó, at rættast hevði verið, um hetta var ásett greitt í lógini.

Men hóast mett verður, at Skatta- og avgjaldskærunevndin við broytingini í lógini um Toll- og Skattafyrisiting skuldi havt yvirtikið heimildina hjá Meirvirðisgjaldskærunevndini eisini í mun til lønarhæddaravgjaldslógina, er greitt, at Skatta- og avgjaldskærunevndin ikki kann hava eina breiðari heimild, enn fyrra nevndin hevði.

Til samanberingar kann vísast á, at Meirvirðisgjaldskærunevndin sambært tágaldandi § 35 í mvg-lógini somuleiðis bert hevði heimild til at taka støðu til ávísar spurningar. Í samband við áðurnevndu lógarbroyting, har Skatta- og avgjaldskærunevndin skuldi taka støðu til allar avgerðir viðvíkjandi meirvirðisgjaldi, sum Toll- og Skattstova Føroya hevði tikið, var avmarkaða heimildin í § 35 strikað.

Tá ongin broyting er gjørd í lønarhæddaravgjaldslógini, kann hetta soleiðis eisini vera ein ábending um, at ætlanin hevur ikki verið at broyta avmarkaðu heimildina hjá nevndini í mun til lønarhæddaravgjald.

Nevnast kann eisini, at lógin um toll- og skattafyrisiting sjálvandi er nýggjari, men hinvegin er lønarhæddaravgjaldslógin ein serlig lóg. Onki verður heldur nevnt um lønarhæddaravgjaldslógina í samband við broytingina av lógini um toll- og skattafyrisiting.

Heimildin hjá nevndini er sostatt avmarkað til heilt ávísar spurningar, smb. § 17, stk. 1, nr. 1 til 3 í lønarhæddaravgjaldslógini.

Hetta mál snýr seg um, um Toll- og Skattstova Føroya í oktober 2004 kann seta fram krav um, at kærarin rindar lønarhæddaravgjald fyri 1999 til 2004. Málið snýr seg ikki um, um kærarin er  avgjaldsskyldugur ella um støddina á avgjaldinum. Talan er heldur ikki um eina meting eftir § 11, stk. 2. Tí verður mett, at spurningurin liggur uttan fyri økið hjá kærunevndini.

Skatta- og avgjaldskærunevndin avgjørdi at avvísa málið, tí hon metti kæruna at liggja uttan fyri heimildarøkið nevndarinnar.

Kærarin verður sostatt ístaðin biðin um at venda sær til landsstýrismannin í fíggjarmálum við kæruni.
